
Беларусь 
 
Канстытуцыя абвяшчае свабоду веравызнання, аднак іншыя законы і 
пастановы абмяжоўваюць гэтую свабоду. На практыцы ў бальшыні выпадкаў 
улады выкарыстоўвалі гэтыя абмежаванні. 
 
Улады ў цэлым абмяжоўвалі свабоду веравызнання як заканадаўча, так і на 
практыцы. У справаздачны перыяд не назіралася ніякіх зменаў у адносінах да 
свабоды веравызнання. Улады выкарыстоўвалі палажэнні закона аб 
веравызнанні з мэтай ускладніць або спыніць дзейнасць рэлігійных суполак, 
што не належаць да Беларускай праваслаўнай царквы (БПЦ), якая мае 
адмысловы статус праз падпісаны з уладамі канкардат. У прыватнасці, закон 
абмяжоўвае магчымасці рэлігійных арганізацый ажыццяўляць рэлігійную 
адукацыю, патрабуе атрымання дазволу ўладаў на ўвоз і распаўсюд 
літаратуры, а таксама забараняе замежнікам узначальваць рэлігійныя 
арганізацыі. Улады пераследавалі і штрафавалі сябраў шэрагу рэлігійных 
суполак, асабліва тых, што лічыліся носьбітамі замежнага культурнага 
ўплыву, ці тых, хто падазраваўся ў вырашэнні палітычных задач. Улады 
стваралі шматлікія перашкоды для дзейнасці замежных місіянераў, святароў і 
гуманітарных работнікаў, звязаных з пратэстанцкімі цэрквамі, уключна з 
дэпартацыяй, адмовай у выдачы візаў або іх скасаваннем. 
 
Паступалі паведамленні пра злоўжыванні або дыскрымінацыю па прыкмеце 
рэлігійнай прыналежнасці, перакананняў або звычаяў. Шмат якія з 
паведамленняў утрымлівалі інфармацыю пра акты вандалізму ў дачыненні 
да культавых месцаў, будынкаў і помнікаў.  
 
Амбасада ЗША працягвала садзейнічаць пашырэнню фундаментальных 
правоў чалавека, у тым ліку і свабоды веравызнання. Супрацоўнікі 
амерыканскай амбасады ажыццяўлялі рэгулярныя кантакты з прадстаўнікамі 
разнастайных рэлігійных суполак, прысутнічалі на арганізаваных рэлігійнымі 
суполкамі мерапрыемствах, наведвалі рэпрэсаваныя цэрквы, асуджалі 
праявы антысемітызму, а таксама выяўлялі і адсочвалі выпадкі парушэння 
свабоды веравызнання. 
 
Частка 1. Рэлігійная дэмаграфія 
 
Тэрыторыя краіны складае 80 154 квадратныя мілі, насельніцтва – 9,5 
мільёнаў чалавек. Паводле незалежнага вераснёўскага апытання 
насельніцтва, 78,8 адсоткаў належаць да БПЦ, 11,1 – да рымска-каталіцкай 
царквы, 0,7 – да розных пратэстанцкіх груп (уключна з адвентыстамі сёмага 
дня, баптыстамі, лютэранамі, пяцідзесятнікамі і г.д.), 0,1 – да мусульман, 0,1 – 



да іудаістаў і 0,3 адсоткі - да іншых рэлігій. Дадзеныя апытання сведчаць, што 
8,8 адсоткаў не належаць ні да адной з рэлігій, а з тых, хто адносіць сябе да 
вернікаў беларускай праваслаўнай і рымска-каталіцкай царквы, адпаведна 8 і 
35 адсоткаў штотыднёва наведваюць набажэнствы. Паводле дадзеных 
Апарата ўпаўнаважанага па справах рэлігій і нацыянальнасцяў (АУСРН) ад 
студзеня 2011 года, прыкладна 58,9 адсоткаў жыхароў краіны прылічваюць 
сябе да вернікаў, а 12,3 адсоткі не належаць ні да адной рэлігіі. Ёсць таксама 
вызнаўцы грэка-каталіцкай царквы і прадстаўнікі праваслаўных суполак, не 
належных да БПЦ. Паводле яўрэйскіх суполак, колькасць яўрэйскага 
насельніцтва складае ад 30 000 да 40 000 чалавек, але бальшыня з іх не 
з’яўляюцца актыўнымі вернікамі.  
 
Напрыканцы справаздачнага перыяду, паводле дадзеных АУСРН, у краіне 
існавала 3 321 рэлігійная арганізацыя, што належалі да 25 рэлігійных 
канфесій і вераванняў, уключна з 3 162 зарэгістраванымі рэлігійнымі 
суполкамі і 159 рэспубліканскімі канфесійнымі аб’яднаннямі (кляштарамі, 
братэрствамі і місіянерскімі аб’яднаннямі). Шэраг з іх уключаў наступныя 
суполкі: 1 545 прыходаў Беларускай праваслаўнай царквы; 475 рымска-
каталіцкіх прыходаў; 1 005 пратэстанцкіх, сярод якіх - евангельскія хрысціяне, 
баптысты, хрысціяне Поўнага Евангелля, адвентысты сёмага дня, прыходы 
Новай апостальскай царквы; 52 іудзейскія і 25 мусульманскіх прыходаў. Да 
іншых зарэгістраваных аб’яднанняў належалі стараверы, лютэране, Сведкі 
Іеговы, грэка-католікі, апостальскія хрысціяне, крышнаіты, бахаі, вернікі 
Царквы Хрыста, Царквы Ісуса Хрыста і Святых апошніх дзён (мармоны), 
месіяне, вернікі рэфармісцкай царквы, прэсвітэрыяне, армянскія апостальскія 
вернікі, вернікі лацінска-каталіцкай царквы і Царквы Святога Іагана. 
 
Частка 2. Ступень захавання ўладамі свабоды веравызнання 
 

Прававыя і палітычныя ўмовы 
 
Аб сітуацыі з прыняццем беларускімі ўладамі міжнародна-прававых 
стандартаў гл. дададтак С да Справаздачы па правах чалавека ў розных 
краінах свету: http://www.state.gov/g/drl/rls/hrrpt/2010/appendices/index.htm. 
 
Канстытуцыя гарантуе свабоду веравызнання, аднак іншыя законы і 
пастановы абмяжоўваюць гэтую свабоду. На практыцы ж улады ў бальшыні 
выпадкаў выкарыстоўвалі гэтыя абмежаванні. Хоць Канстытуцыя і абвяшчае 
роўнасць рэлігій і веравызнанняў перад законам, тым не менш, яна 
ўтрымлівае палажэнне, паводле якога стасункі паміж дзяржавай і рэлігійнымі 
арганізацыямі “рэгулююцца з улікам іх уплыву на фармаванне духоўных, 

http://www.state.gov/g/drl/rls/hrrpt/2010/appendices/index.htm


культурных і дзяржаўных традыцый беларускага народа”. АУСРН рэгламентуе 
ўсе пытанні, звязаныя з веравызнаннем. 
 
Закон аб веравызнанні 2002 года сцвярджае вызначальную ролю 
праваслаўнай царквы ў развіцці традыцый беларускага народа, а таксама 
гістарычную важнасць рэлігійных вераванняў, якія звычайна лічацца 
“традыцыйнымі”: каталіцызму, іудаізму, ісламу і евангельскага лютэранства. 
Аднак паняцце “традыцыйныя вераванні”, што ўзгадваецца ў законе, не 
распаўсюджваецца на некаторыя рэлігійныя суполкі, для прыкладу, 
беспапоўскія стараверскія і кальвінісцкія, чые карані ў гісторыі краіны 
сягаюць аж у 17 стагоддзе. 
 
Нягледзячы на тое, што закон 2002 года дэкларуе свабоду веравызнання, ён 
таксама ўтрымлівае абмежавальныя элементы, што падвышаюць узровень 
кантролю з боку ўладаў. Паводле закона, усе папярэдне зарэгістраваныя 
рэлігійныя групы павінны былі прайсці перарэгістрацыю да 2004 года, а 
любая дзейнасць незарэгістраваных рэлігійных груп абвешчаная незаконнай.  
Дзейнасць незарэгістраваных рэлігійных груп падлягае пераследу ў 
адпаведнасці з артыкулам 193 Крымінальнага кодэкса (гвалтоўныя дзеянні ў 
дачыненні да асобаў, парушэнне іх правоў, свабодаў і інтарэсаў, 
умяшальніцтва ў выкананне асобамі сваіх дзяржаўных, грамадскіх або 
сямейных абавязкаў) і артыкулам 193.1 (арганізацыя дзейнасці або 
дзейнасць ад імя незарэгістраваных груп, у тым ліку рэлігійных). 
Прадугледжваюцца пакаранні ад буйных штрафаў да трох гадоў пазбаўлення 
волі. Да таго ж, закон 2002 года абмяжоўвае дзейнасць рэлігійных суполак 
той тэрыторыяй, на якой яны зарэгістраваныя, і ўсталёўвае высокія 
патрабаванні да рэгістрацыі, якія складана выканаць некаторым як 
“традыцыйным”, так і “нетрадыцыйным” суполкам. 
 
Закон 2002 года ўсталёўвае трохузроўневую структуру рэлігійных 
арганізацый: рэлігійныя суполкі, рэлігійныя аб’яднанні і рэлігійныя аб’яднанні 
рэспубліканскага ўзроўню. Рэлігійныя суполкі (асобныя мясцовыя рэлігійныя 
арганізацыі) павінны налічваць не менш як дваццаць сябраў ва ўзросце не 
маладзей за 18 гадоў, што пражываюць у дадзенай мясцовасці. Рэлігійныя 
аб’яднанні мусяць мець у сваім складзе не менш як 10 суполак (прычым адна 
з іх павінна прысутнічаць у краіне на працягу не меней як 20 гадоў) і могуць 
быць заснаваныя толькі рэлігійным аб’яднаннем рэспубліканскага ўзроўню. 
Рэлігійныя аб’яднанні рэспубліканскага ўзроўню ствараюцца толькі ў тым 
выпадку, калі дзейныя рэлігійныя суполкі ёсць у бальшыні з шасці вобласцяў 
краіны.  
 



Законам не дапускаецца рэгістрацыя рэлігійных і нерэлігійных груп у жылым 
фондзе. У кожным асобным выпадку мясцовыя ўлады могуць выбарачна 
даць дазвол рэлігійным суполкам на рэгістрацыю ў прыватных дамах, 
асабліва ў невялікіх мястэчках і вёсках, тым не менш, такія працэдуры 
застаюцца грувасткімі і патрабуюць вялікіх высілкаў і часу. Рэлігійным 
суполкам таксама забараняецца праводзіць масавыя і сістэматычныя службы 
ў прыватных дамах, ім часта адмаўляецца ў арэндзе памяшканняў для 
пакланення. 
 
Рэлігійная суполка мусіць прадаставіць спіс імёнаў заснавальнікаў, іх адрасы, 
інфармацыю пра грамадзянства і асабістыя подпісы, а таксама копіі 
ўстаноўчага статута, пратакол устаноўчага сходу аб’яднання і дазвол ад 
мясцовых уладаў, што пацвярджаў бы іх права на размяшчэнне ў пэўным 
месцы і на карыстанне маёмасцю, названай ва ўстаноўчых дакументах. Заявы 
на рэгістрацыю разглядаюцца абласнымі выканаўчымі камітэтамі (для 
суполак за межамі Мінска) і Мінскім гарадскім выканаўчым камітэтам. 
Суполка, якая вызнае рэлігію, раней “не вядомую” ўладам, мусіць таксама 
падаць інфармацыю пра сваё веравызнанне. За справаздачны перыяд 
ніводная “не вядомая” раней рэлігійная суполка не была зарэгістраваная.  
 
Рэлігійнае аб’яднанне павінна падаць спіс сябраў свайго кіруючага органа з 
біяграфічнымі звесткамі, дакумент, які пацвярджае права аб’яднання на 
размяшчэнне ў пэўным месцы, і пратаколы ўстаноўчага сходу аб’яднання. 
Рэлігійныя аб’яднанні валодаюць выключным правам ствараць духоўныя 
навучальныя ўстановы, запрашаць замежных грамадзян для працы з 
рэлігійнымі суполкамі і засноўваць кляштары. Усе заяўкі на заснаванне 
аб’яднанняў і рэспубліканскіх аб’яднанняў павінны падавацца ў АУСРН. 
Улады цягам бягучага года зарэгістравалі 56 рэлігійных суполак, адзін 
праваслаўны кляштар, адну рэлігійную сястрынскую суполку і адну 
пратэстанцкую місію. Паводле меркаванняў шэрагу хрысціянскіх суполак, 
закон жорстка абмяжоўваў іх дзейнасць, пазбаўляў свабоды веравызнання і 
легалізаваў крымінальны пераслед асобаў за рэлігійныя перакананні. 
 
Закон 2002 года прадугледжвае, што дзяржаўныя ўстановы, адказныя за 
рэгістрацыю, могуць выносіць рэлігійным арганізацыям пісьмовыя 
папярэджанні за парушэнне любога закона або за ажыццяўленне дзейнасці 
па-за межамі кола абавязкаў, вызначаных статутам. У выпадку, калі 
парушэнні, пералічаныя ў пісьмовым папярэджанні, не будуць ліквідаваныя 
цягам шасці месяцаў або паўстануць яшчэ раз на працягу года пасля 
вынясення папярэджання, улады маюць права звярнуцца ў суд з мэтай 
ліквідацыі рэлігійнай арганізацыі. Улады могуць часова прыпыніць дзейнасць 
рэлігійнай арганізацыі да таго часу, пакуль суд не вынясе сваё рашэнне. 



Закон 2002 года не вызначае ніякай працэдуры абскарджання рэлігійнай 
арганізацыяй папярэджання або перапынення сваёй дзейнасці. 
 
Не існуе ніякай прававой базы для рэстытуцыі ўласнасці, канфіскаванай у 
савецкі і нацысцкі перыяды, закон таксама абмяжоўвае рэстытуцыю 
ўласнасці, што выкарыстоўвалася для культурніцкіх або спартовых мэтаў. 
 
Канкардат, падпісаны ў 2003 годзе паміж БПЦ і ўладамі, гарантуе БПЦ 
самастойнасць ва ўнутраных справах, свабоду ў правядзенні рэлігійных 
абрадаў і ажыццяўленні іншай дзейнасці, а таксама асаблівыя стасункі з 
дзяржавай. Канкардат прызнае ролю БПЦ у “фармаванні духоўных, 
культурных і нацыянальных традыцый беларускага народа”. Ён заклікае ўрад 
і БПЦ да супрацоўніцтва пры ажыццяўленні палітыкі ў розных сферах, 
уключна з адукацыяй, развіццём, аховай культурнай спадчыны, а таксама ў 
сферы бяспекі. Хоць канкардат і сцвярджае, што не будзе абмяжоўваць 
свабоду веравызнання іншых рэлігійных груп, але заклікае ўлады і БПЦ 
змагацца супраць неназваных “псеўдарэлігійных структур, якія ўяўляюць 
небяспеку для асобы і грамадства”. Акрамя таго, БПЦ валодае эксклюзіўным 
правам на выкарыстанне слова “праваслаўная” ў сваёй назве, а таксама на 
выкарыстанне выявы крыжа Ефрасінні Полацкай, святой-апякункі краіны, у 
якасці свайго сімвалу. 
 
Закон 2002 года для ўсіх рэлігійных груп прадугледжвае атрыманне 
папярэдняга дазволу з боку ўладаў на ўвоз і распаўсюд літаратуры. 
 
Заканадаўствам забараняецца ажыццяўленне “падрыўной” дзейнасці 
замежных арганізацый і стварэнне аддзяленняў замежных арганізацый, 
дзейнасць якіх падштурхоўвае да “нацыянальнай, рэлігійнай і расавай 
варожасці” ці можа “аказаць негатыўны ўплыў на фізічнае і псіхічнае здароўе 
людзей”. 
 
Як і ў папярэднія справаздачныя перыяды, атрыманне дазволу на ўезд 
замежных місіянераў часта ператваралася ў доўгую бюракратычную 
працэдуру. Закон прадугледжвае выдачу замежным місіянерам і святарам 
гадавых шматразовых візаў. Арганізацыя, якая запрашае замежных святароў, 
мусіць накіраваць пісьмовы запыт у АУСРН з пазначэннем меркаваных датаў і 
мэты наведвання. Нават калі візіт мае нерэлігійную мэту (напрыклад, 
дабрачынная дзейнасць), прадстаўнікі павінны атрымаць візу і дазвол з боку 
АУСРН. На адказ АУСРН даецца 30 дзён, а магчымасць абскарджання яго 
рашэння не прадугледжана законам. 
 



Улады не дазваляюць замежным місіянерам займацца рэлігійнай дзейнасцю 
за межамі тых установаў, што іх прымаюць. Перамяшчэнне з адной 
рэлігійнай арганізацыі ў іншую, у тым ліку паміж прыходамі, патрабуе 
папярэдняга дазволу з боку дзяржавы. 
 
Замежныя грамадзяне, якія афіцыйна займаюцца ў краіне нерэлігійнай 
працай, могуць атрымаць вымову або быць высланыя за ўдзел у рэлігійнай 
дзейнасці. Органы ўнутраных справаў могуць прымусіць замежных святароў 
пакінуць краіну, пазбавіўшы іх рэгістрацыі і дазволу на пражыванне. 
Мясцовыя ўлады могуць дзейнічаць як самастойна, так і на аснове 
рэкамендацый іншых дзяржаўных органаў. 
 
Толькі зарэгістраваныя рэспубліканскія рэлігійныя аб’яднанні могуць 
звяртацца да АУСРН па дазвол запрасіць замежных святароў у краіну, і такі 
дазвол мусіць быць атрыманы да таго, як замежныя рэлігійныя дзеячы 
змогуць распачаць службу ў мясцовых кангрэгацыях, выкладаць або 
навучацца ў мясцовых навучальных установах, браць удзел у дабрачыннай 
дзейнасці або пашыраць замежныя кантакты рэлігійных груп. АУСРН мае 
права адмовіць у дазволе без тлумачэння прычын. 
 
Закон 2002 года забараняе замежнікам узначальваць рэлігійныя арганізацыі і 
адмаўляе рэлігійным суполкам у праве на стварэнне навучальных установаў 
для падрыхтоўкі святароў. 
 
Закон 2002 года абвяшчае “свецкі” характар нацыянальнай сістэмы адукацыі 
і не абмяжоўвае доступ грамадзян да адукацыі на падставе іх рэлігійных 
перакананняў. Паводле АУСРН, законам не прадугледжваецца хатняе 
навучанне па рэлігійных прычынах з-за “адсутнасці шырокага попыту”. 
Хатняе навучанне дазваляецца толькі з медыцынскіх паказанняў. Установы 
адукацыі могуць супрацоўнічаць з зарэгістраванымі рэлігійнымі 
арганізацыямі “з улікам іх уплыву на фармаванне духоўных, культурных і 
дзяржаўных традыцый беларускага народа”, што на практыцы адносіцца да 
традыцыйных канфесій, у першую чаргу да праваслаўя. Адміністрацыя школы 
можа запрашаць праваслаўных святароў чытаць вучням лекцыі, можа 
арганізоўваць наведванне праваслаўных установаў, а таксама можа выбіраць 
праваслаўныя фэсты, праграмы і гуманітарныя праекты для ўдзелу ў іх. 
Пратэстанцкія рэлігійныя дзеячы выказвалі занепакоенасць тым, што такая 
практыка параджала дыскрымінацыю ў дачыненні да дзяцей, якія належалі 
да іншай, чым праваслаўе, веры. Падчас візіту ў Гродна 6-8 снежня прэфект 
Кангрэгацыі каталіцкай адукацыі Зянон Грахалеўскі заклікаў улады паважаць 
права бацькоў аддаваць сваіх дзяцей у рэлігійныя школы. 
 



Улады прызнаюць наступныя рэлігійныя святы як нацыянальныя: 
праваслаўныя Каляды, праваслаўны Вялікдзень, каталіцкі/пратэстанцкі 
(заходні) Вялікдзень, Радуніцу (Вялікі аўторак або Вялікдзень памерлых), 
праваслаўны дзень ушанавання памяці ўсіх памерлых і 
каталіцкія/праваслаўныя (заходнія) Каляды. 
 
Незалежна ад таго, што Канстытуцыя прадугледжвае права на 
альтэрнатыўную грамадзянскую службу, закон не ўзгадвае тых, хто 
адмаўляецца ад службы па меркаваннях сумлення, і не прадугледжвае 
ажыццяўленне гэтага права. Асобы, што абвінавачваюцца ва ўхіленні ад 
вайсковай службы, могуць быць пазбаўленыя волі на тэрмін ад аднаго да 
пяці гадоў.  
 

Абмежаванні свабоды веравызнання 
 
Улады прымянялі існуючыя прававыя абмежаванні свабоды веравызнання як 
непасрэдна, так і апасродкавана. Акрамя таго, улады часам неслі адказнасць 
за дзеянні, звязаныя з рэлігійнай непавагай і нецярпімасцю, і рэгулярна не 
выкарыстоўвалі магчымасць выступіць з асуджэннем такіх дзеянняў. Улады 
часта называлі “нетрадыцыйнымі”рэлігійныя групы, якія не адносяцца да 
праваслаўя, каталіцызму, лютэранства, іудаізму і ісламу і маюць спецыяльнае 
вызначэнне ў законе, і шырока выкарыстоўвалі прыніжальны тэрмін “секта” ў 
дачыненні да гэтых суполак, хоць такое вызначэнне і не з’яўляецца 
афіцыйным. 
 
Урад, у прыватнасці, ідэалагічныя супрацоўнікі, мэтанакіравана 
пераследавалі незарэгістраваныя рэлігійныя суполкі. Ідэалагічныя 
супрацоўнікі займаюцца прапагандай афіцыйнай дзяржаўнай ідэалогіі і 
працуюць на ўсіх дзяржаўных узроўнях і ва ўсіх дзяржаўных прадпрыемствах 
і навучальных установах. 
 
Цягам справаздачнага перыяду ўлады сачылі за дзейнасцю мірных рэлігійных 
меншасцяў, асабліва тых, што маюць пазнаку “іншаземныя” або “культы”. З 
вартых даверу крыніц стала вядома, што супрацоўнікі службаў дзяржбяспекі 
часта наведвалі пратэстанцкія сходы з мэтай ажыццяўлення нагляду за імі. 
 
Пастанова ўрада прадугледжвае канкрэтныя меры па захаванні грамадскага 
парадку і бяспекі пры правядзенні масавых грамадскіх мерапрыемстваў. 
Адміністрацыя некаторых грамадскіх аб’ектаў нерухомасці, спасылаючыся на 
гэтую пастанову, скасавала ці адмовілася працягнуць з рэлігійнымі групамі 
дамовы на выкарыстанне сваіх памяшканняў. На працягу перыяду, 
ахопленага дадзенай справаздачай, рэлігійным групам, асабліва 



незарэгістраваным, па-ранейшаму было складана арэндаваць памяшканне 
для рэлігійных сходаў. Найбольш ад гэтай пастановы цярпелі пратэстанцкія 
суполкі, таму што мелі менш уласных памяшканняў і вымушаны былі 
арэндаваць іх, калі колькасць сябраў была занадта вялікая і было немагчыма 
сустракацца ў прыватных дамах. 
 
Многія “традыцыйныя” і “нетрадыцыйныя” рэлігійныя групы па-ранейшаму 
сутыкаліся са складанасцямі ў вырашэнні пытанняў арэнды, набыцця 
нерухомай маёмасці, рэгістрацыі маёмасці як культавай, пабудовы цэркваў і 
вяртання сабе рэлігійнай маёмасці, што знаходзіцца пад кантролем 
дзяржавы. Суполкі таксама сутыкаліся з праблемамі пры пераводзе 
нерухомай маёмасці з жылога фонду ў нежылы для яе выкарыстання як 
культавай; жыллёвы кодэкс дазваляе выкарыстоўваць такую маёмасць для 
нежыллёвых мэтаў толькі пасля атрымання дазволу мясцовых выканаўчых і 
адміністратыўных органаў. У выніку, некалькі пратэстанцкіх цэркваў і 
“нетрадыцыйных” груп апынуліся ў тупіку: ім не даюць дазволу на 
выключэнне іх маёмасці з жылога фонду для выкарыстання ў якасці 
культавай праз адсутнасць рэгістрацыі, а яны не могуць прайсці рэгістрацыю, 
не маючы юрыдычнага адраса. Такія рэлігійныя групы часта вымушаны былі 
збірацца, парушаючы гэтыя патрабаванні, або сустракацца ў дамах свах 
прыхажан. 
 
Дзяржава не вяртала пабудовы, захопленыя ў савецкі і нацысцкі перыяды, 
калі не было куды перамясціць іх насельнікаў. Напрыклад, была адхілена 
бальшыня зваротаў яўрэйскіх суполак аб вяртанні сінагогаў, што 
выкарыстоўваліся ў якасці тэатраў, музеяў, спартовых комплексаў і піўной. 
 
Ніякага рашэння наконт будучыні былога кляштарнага комплекса 
бернардынаў у цэнтры Мінска, які павінен быць ператвораны ў гатэль і 
забаўляльны цэнтр, не было прынята да канца справаздачнага перыяду.  
4 жніўня супрацоўнік будаўнічай кампаніі, адказнай за праект, заявіў, што 
каталіцкая суполка не можа разлічваць на вяртанне комплекса. Ён таксама 
адзначыў, што на тэрыторыю комплекса будуць запрошаны супрацоўнікі 
музеяў для знаёмства з археалагічнымі знаходкамі, адшуканымі падчас 
земляных работ. 6 кастрычніка арцыбіскуп Тадэвуш Кандрусевіч яшчэ раз 
заклікаў улады вярнуць суполцы будынак і асудзіў “захопніцкія” планы 
гарадскіх уладаў з мэтай ператварыць былы кляштар у гатэль. Асобна 
хочацца заўважыць, што падкантрольная дзяржаве кампанія, упаўнаважаная 
весці працы па ўзнаўленні гістарычных пабудоваў у Мінску і кіраванні імі, 
была 30 чэрвеня абвінавачаная ў ажыццяўленні незаконных земляных работ 
на месцы былога кляштара, аднак за гэтым не паследавала ніякіх штрафаў і 
іншых наступстваў. Незалежныя актывісты па захаванні гістарычай спадчыны 



адзначалі, што кампанія пачала капаць на гэтым месцы з мэтай ачысціць 
фундамент комплекса без ніякай папярэдняй археалагічнай разведкі і 
адпаведнага нагляду з боку археолагаў. 
 
Закон не забараняе грамадзянам прапаведаваць і адкрыта казаць пра свае 
рэлігійныя перакананні, але на практыцы ўлады часта ўмешваліся ў іх 
дзейнасць, а таксама каралі некаторых грамадзян, што прапаведавалі ад імя 
як зарэгістраваных, так і незарэгістраваных рэлігійных суполак. Улады 
рэгулявалі ўсе аспекты прапаведавання і распаўсюду літаратуры. 
 
Улады па-ранейшаму папярэджвалі суполку Сведак Іеговы ў сувязі з 
распаўсюдам рэлігійнай літаратуры на вуліцы. Суполка з Магілёва 23 лютага 
атрымала пісьмовае папярэджанне ад мясцовага афіцыйнага ўпаўнаважанага 
па пытаннях рэлігіі за тое, што адзін з яе сябраў 19 студзеня прапаноўваў 
сваю літаратуру на вуліцы без дазволу з боку мясцовых уладаў, і таму можа 
быць ліквідаваная. 16 ліпеня Магілёўскі абласны суд адхіліў апеляцыю 
суполкі з мэтай абскардзіць папярэджанне, заявіўшы, што ніякіх прававых 
падставаў для здавальнення грамадзянскіх іскаў супраць такіх 
папярэджанняў не існавала. 23 жніўня Вышэйшы суд адхіліў яшчэ адну 
апеляцыю магілёўскай суполкі Сведкаў Іеговы. 29 чэрвеня ў падобнай 
сітуацыі ў Гомелі абласная пракуратура адхіліла скаргу ў сувязі з атрыманым 
мясцовай суполкай Сведкаў Іеговы папярэджаннем. Суполка падала 
апеляцыю на імя генеральнага пракурора, а 6 кастрычніка намеснік 
генеральнага пракурора Аляксей Стук паведаміў сябрам суполкі ў пісьмовай 
форме, што іх скарга на адмову судоў дазволіць ім абскардзіць 
папярэджанне была адхілена. 
 
Замежныя місіянеры, святары і гуманітарныя работнікі сутыкаліся з 
разнастайнымі перашкодамі з боку ўладаў, уключна з дэпартацыяй і адмовай 
у выдачы візы ці яе скасаваннем. Гэта тычыцца, у першую чаргу, рымска-
каталіцкай і пратэстанцкай цэркваў і прывядзе да скарачэння колькасці 
рымска-каталіцкіх святароў ды абмежавання гуманітарных і дабрачынных 
праектаў заходніх пратэстанцкіх цэркваў. 
 
Назіральнікі выразілі занепакоенасць тым, што адвольная трактоўка 
афіцыйных патрабаванняў да выканання візавых працэдур паўплывала на 
магчымасць пражывання і дзейнасці місіянераў у краіне.  
 
Улады часта распытвалі замежных місіянераў і гуманітарных работнікаў, а 
таксама мясцовых грамадзян, што працуюць з імі, пра крыніцы і 
выкарыстанне іх фінансавых сродкаў. Паступалі таксама вартыя даверу 



звесткі пра тое, што супрацоўнікі службаў бяспекі вялі назіранне за гэтымі 
замежнымі грамадзянамі.  
 
Улады працягвалі выкарыстоўваць падручнікі, што спрыяюць рэлігійнай 
нецярпімасці, асабліва ў дачыненні да “нетрадыцыйных” рэлігійных суполак. 
Лідэры пратэстанцкіх суполак крытыкавалі за дыскрымінацыйны характар у 
адносінах да пратэстантаў фармулёўкі падручніка “Асновы бяспекі 
жыццядзейнасці”, у прыватнасці, раздзел пад назвай “Беражыцеся сектаў”. 
Раздзел змяшчае параграф, які расказвае вучням пра такія “секты”, як 
адвентысты сёмага дня, Царква Марыі, Белае брацтва і Сведкі Іеговы. 
Міністэрства адукацыі, не зважаючы на пратэсты рэлігійных суполак, 
працягвала выкарыстоўваць падручнік “Чалавек, грамадства, дзяржава”, у 
якім суполкі пратэстантаў і крышнаітаў называюцца “сектамі”. Не зважаючы 
на звароты пратэстанцкіх суполак, улады не ўнеслі ніякіх зменаў у гэтыя кнігі. 
 
27 жніўня мясцовыя ўлады Мазыра адмовілі актывістам у дазволе на 
правядзенне памінальнага сходу, прымеркаванага да 69-ых угодкаў акту 
самаспалення мясцовых яўрэяў 31 жніўня. Старшыня мясцовага выканкама 
прапанаваў прымеркаваць сход да мерапрыемстваў у рамках Дня памяці 
ахвяраў Халакосту, што адзначаецца 23 красавіка 2011 года. 
 

Замахі на свабоду веравызнання 
 
Паступала інфармацыя пра замахі на свабоду веравызнання ў краіне, у тым 
ліку і пра затрыманні. Улады працягвалі парушаць рэлігійныя правы сябраў 
шэрагу рэлігійных суполак. Як і раней, найчасцей рэлігійных лідэраў 
вінавацілі ў арганізацыі ці правядзенні несанкцыянаваных сходаў - 
прадугледжаным законам парушэнні, што абмяжоўвае свабоду сходаў. Закон 
дазваляе грамадзянам збірацца ў прыватных дамах для малітвы, але ён 
абмяжоўвае правядзенне ў такіх месцах рытуалаў, абрадаў і цырымоній і 
папярэдне патрабуе атрымання дазволу ад мясцовых уладаў. На працягу 
справаздачнага перыяду пратэстанцкія і праваслаўныя суполкі, што не 
належаць да БПЦ, часта атрымлівалі штрафы і папярэджанні за незаконную 
дзейнасць. 
 
19 ліпеня гомельскі КДБ папярэдзіў пяць асобаў, у тым ліку двух грамадзянаў 
Расійскай Федэрацыі, што яны могуць быць прыцягнутыя да крымінальнай 
адказнасці за пачатак дзейнасці “акультнай секты” пад назвай “Сінтэз 
навучання”, заснаванай у сярэдзіне 1990-ых у Расіі. Паводле звестак, група з 
дваццаці з нечым чалавек дзейнічала ў Жлобіне, Светлагорску і Рагачове і 
мела намер атрымаць рэгістрацыю як нерэлігійная, некамерцыйная 
арганізацыя. 7 кастрычніка ў прэсе з’явілася інфармацыя пра тое, што 



гаспадарчы суд Гомеля аштрафаваў лідэраў дзвюх сектаў на 3 150 000 рублёў 
($1 038) за незаконную прадпрымальніцкую дзейнасць, спасылаючыся на іх 
меркаваны прыбытак у памеры больш за 5 500 000 рублёў ($1 812). 
 
16 лістапада 2009 года Вышэйшы суд пакінуў у сіле штраф у 140 000 рублёў 
($46) у адносінах да Людмілы Бацюк, каардынатара Беларускай хрысціянскай 
сацыяльнай арганізацыі “Дом на скале”, за арганізацыю незаконнай 
рэлігійнай групы і ўцягванне грамадзян у незаконную рэлігійную дзейнасць. 
Гэтая справа пакуль не атрымала далейшага развіцця. 
 
Улады часта абмяжоўвалі свабоду мірных сходаў для ажыццяўлення 
рэлігійнай дзейнасці. 
 
У верасні сябры незарэгістраванай партыі “Беларуская хрысціянская 
дэмакратыя” (БХД), незарэгістраванага Маладога фронту, а таксама іншыя 
дэмакратычныя актывісты арганізавалі шэраг несанкцыянаваных акцый 
пратэсту супраць планаў гарадскіх уладаў Мінска па пераўтварэнні былога 
кляштара бернардынаў у гатэльна-забаўляльны цэнтр. БХД і Малады фронт 
прапагандуюць хрысцянскія прынцыпы, сямейныя каштоўнасці і свабоду 
веравызнання і працягваюць заклікаць улады вярнуць будынкі кляштара 
рымска-каталіцкай суполцы. Нягледзячы на тое, што бальшыня 
дэманстрацый насіла мірны характар, 16 верасня сілы бяспекі затрымалі 
прынамсі 18 актывістаў па дарозе на акцыю пратэсту, у аддзяленні міліцыі 
ўзялі ў іх адбіткі пальцаў і праз некалькі гадзін адпусцілі без прад’яўлення 
абвінавачанняў. Апазіцыйны актывіст Вячаслаў Сіўчык паскардзіўся, што 
ягоная жонка і сын былі збітыя, калі паспрабавалі прайсці ў аддзяленне. 
Паводле звестак, 20 верасня сустаршыня БХД Павал Севярынец, трое лідэраў 
Маладога фронту і па меншай меры пяцёра іншых актывістаў былі жорстка 
затрыманыя, пабітыя, кінутыя ў міліцэйскі аўтобус і дастаўленыя ва ўчастак, 
дзе таксама падвергліся пераследу. На наступны дзень па дарозе да месца 
збору міліцыянтамі былі затрыманыя сем актывістаў, у тым ліку і сустаршыня 
БХД Віталь Рымашэўскі, аднак праз дзве з нечым гадзіны яны былі 
адпушчаныя без прад’яўлення абвінавачанняў. 2 кастрычніка за распаўсюд 
друкаваных матэрыялаў пра акцыі пратэсту ля сцен кляштара бернардынаў 
на тры гадзіны былі затрыманыя чацвёра актывістаў Маладога фронту.  
Міліцыянты пагражалі моладзі выключэннем з універсітэтаў і звальненнямі з 
працы, калі яны працягнуць сваю палітычную дзейнасць. Актывісты сабралі 
6 500 подпісаў у падтрымку свайго хадайніцтва па вяртанні кляштара рымска-
каталіцкай суполцы і накіравалі больш як 10 зваротаў у парламент, 
адміністрацыю прэзідэнта і іншыя дзяржаўныя ўстановы. У шматлікіх 
выпадках улады перашкаджалі мірнаму збору подпісаў. Напрыклад, 8 жніўня 
на аўтобуснай станцыі ў Гродна быў затрыманы хрысціянскі дэмакрат 



Мікалай Баўсюк. Міліцыянты канфіскавалі друкаваныя рэлігійныя матэрыялы 
і 70 падпісных бланкаў і праз пару гадзін адпусцілі Баўсюка без прад’яўлення 
абвінавачанняў. 
 
15 верасня актывісты даставілі копіі 4 000 подпісаў у адміністрацыю 
прэзідэнта, парламент і дыпламатычную місію Ватыкана ў Беларусі. 
Супрацоўнікі службаў бяспекі пільна кантралявалі шэсце і здымалі яго. Раней 
лісты з 1 000 подпісаў былі адпраўленыя па пошце ў адміністрацыю 
прэзідэнта, а 1 500 подпісаў, сабраных у Гродзенскай вобласці, былі 
накіраваныя ў органы ўлады праз мясцовыя касцёлы. 
 
У красавіку 2009 года мясцовыя ўлады знішчылі драўляную сінагогу 19 
стагоддзя на падставе таго, што яна была нібыта ў кепскім стане і “страціла 
сваю гістарычную і культурную каштоўнасць”. Актывісты кампаніі па 
захаванні гістарычнай спадчыны пратэставалі супраць разбурэння сінагогі і 
заклікалі ўлады паставіць на яе месцы мемарыяльны знак. Аднак ніякага 
знаку ў памяць аб разбуранай сінагозе так і не з’явілася. Ніякіх звестак пра 
далейшае развіццё падзей не паступала. 
 
У ліпені 2009 года падчас каталіцкага фэсту ў Будславе праваахоўчыя органы 
на кароткі час затрымалі Паўла Севярынца, сустаршыню незарэгістраванай 
партыі БХД, а таксама трох іншых актывістаў. Міліцыянты канфіскавалі 30 
асобнікаў партыйнага інфармацыйнага бюлетэня і правялі допыт актывістаў. 
Супраць іх не было высунута ніякіх абвінавачанняў. Ніякіх звестак пра 
далейшае развіццё падзей не паступала. 
 
У жніўні 2009 года мясцовыя ўлады Наваполацка ўжо ў трэці раз анулявалі 
дазвол на зямлю, атрыманы раней мясцовай суполкай пратэстанцкай царквы 
“Божая ласка” для пабудовы храма, нягледзячы на тое, што суполка 
выдаткавала прыкладна 86 000 000 рублёў ($28 345) на распрацоўку праекта і 
мела іншыя адпаведныя дакументы, зацверджаныя ўладамі. 19 кастрычніка 
2009 года ў сваёй заяве наваполацкія ўлады сцвярджалі, што ранейшы 
дазвол быў выдадзены ў парушэнне правілаў гарадскога планавання. Біскуп 
Саюза хрысціян веры евангельскай звярнуўся да прэзідэнта Лукашэнкі па 
дапамогу, заклікаючы яго вылучыць зямельны ўчастак для пабудовы царквы 
ў Наваполацку. Ніякіх звестак пра далейшае развіццё падзей не паступала. 
 
У верасні 2009 года Мінскі раённы суд аштрафаваў пастара Вячаслава 
Ганчарэнку на 420 000 рублёў ($138) за адмову прадстаўнікам дзяржаўнай 
улады ў доступе ў памяшканне харызматычнай царквы “Новае жыццё”. У 
снежні 2009 года Надзорная калегія Вышэйшага гаспадарчага суда пакінула ў 
сіле рашэнне аб высяленні суполкі, прынятае ў кастрычніку 2009 года. Пасля 



таго як суполка адмовілася высяляцца з будынка і вырашыла забараніць 
любым афіцыйным асобам доступ да сваёй маёмасці, чыноўнікі гарадскога 
дэпартамента аховы навакольнага асяроддзя ўзялі пробы глебы з паверхні 
бруднай дарогі, што вяла да царквы “Новае жыццё”, і абвінавацілі суполку ў 
забруджанні тэрыторыі нафтапрадуктамі. 26 лютага Мінскі раённы суд 
аштрафаваў царкву “Новае жыццё” на 8 750 000 рублёў ($ 2 884) за 
забруджанне навакольнага асяроддзя, загадаў заплаціць 257 000 000 рублёў 
($84 700) за нанясенне шкоды навакольнаму асяроддзю і аплаціць судовыя 
выдаткі. 26 сакавіка Мінскі гарадскі суд адхіліў апеляцыю царквы “Новае 
жыццё” супраць гэтых двух штрафаў. 
 
2 лютага трое сябраў суполкі Сведкаў Іеговы ў Касцюковічах беспаспяхова 
спрабавалі абскардзіць выпісаны ім штраф на 140 000 рублёў ($46) за 
набажэнства і вывучэнне Бібліі ў доме аднаго з вернікаў. Ніякіх звестак пра 
далейшае развіццё падзей не паступала. 
 
12 ліпеня Вышэйшы суд адхіліў апеляцыю царквы “Новае жыццё” супраць 
штрафу за экалагічныя парушэнні ў суме 8 750 000 рублёў ($ 2 884). 29 ліпеня 
Мінскі гарадскі гаспадарчы суд прысудзіў царкве “Новае жыццё” штраф за 
прычыненне шкоды навакольнаму асяроддзю і кампенсацыю судовых 
выдаткаў у суме 8 000 000 рублёў ($2 637). 8 жніўня суполка вырашыла 
адмовіцца ад падачы апеляцый з мэтай аспрэчыць судовыя рашэнні і 
заплаціць якія-кольвечы штрафы ды пакрыць выдаткі, сцвярджаючы, што 
калі і было нейкае забруджанне іх тэрыторыі, дык яно адбылося яшчэ да таго, 
як царква “Новае жыццё” атрымала яе ва ўласнасць, і што царква ўтрымлівае 
ўсе памяшканні ў належным парадку. 24 жніўня суполка не дазволіла ўвайсці 
ў свой будынак чатыром прадстаўнікам мясцовых органаў улады, уключна з 
міліцыяй, падатковай інспекцыяй і дэпартаментам па надзвычайных 
сітуацыях, якія нібыта мелі намер праінспектаваць памяшканні, дзе царква 
“Новае жыццё” арганізавала для бяздомных людзей бясплатныя абеды. 
Юрыст царквы Сяргей Луканін паведаміў чыноўнікам, што бясплатная ежа 
раздаецца двойчы на тыдзень. 31 жніўня бухгалтар царквы быў 
паінфармаваны, што ўлады замарозілі банкаўскі рахунак царквы “Новае 
жыццё” і забралі рэшту ў 935 000 рублёў ($308), якая засталася на рахунку ад 
ахвяраванняў сябраў царквы. 7 верасня высокапастаўлены прадстаўнік 
дэпартамента па надзвычайных сітуацыях паведаміў пастару Ганчарэнку, што 
хацеў бы “распачаць дыялог” пра тое, як палепшыць сітуацыю з 
проціпажарнай бяспекай у памяшканні царквы. 
 
18 лістапада судовы выканаўца Мінскага гарадскога гаспадарчага суда 
выклікаў бухгалтара царквы “Новае жыццё” і апытаў у звязку з няўплатай 
царквой штрафу ў памеры 8 750 000 рублёў ($2 884). 



 
11 лютага супрацоўнікі АМАП на кароткі тэрмін затрымалі Сяргея Луканіна і 
двух ягоных партнёраў за правядзенне публічнай евангельскай службы ў 
цэнтры Мінска. Міліцыянты пагражалі Луканіну крымінальным пераследам 
за незаконную вулічную казань і разагналі сход, аднак усіх траіх урэшце 
выпусцілі без прад’яўлення абвінавачанняў. Ніякіх звестак пра далейшае 
развіццё падзей не паступала. 
 
26 сакавіка суд горада Бабруйска прызнаў лідэра мясцовай суполкі Сведкаў 
Іеговы Васіля Палуянава вінаватым у незаконнай рэлігійнай дзейнасці і 
аштрафаваў яго на 175 000 рублёў ($58) за правядзенне сходу суполкі 
Сведкаў Іеговы ў прыватным доме. Магілёўскі абласны суд падтрымаў 
апеляцыю Палуянава, пастанавіўшы, што першапачатковае расследаванне, у 
выніку якога нібыта была даведзеная яго віна, было няпоўным і 
суб’ектыўным (паводле інфармацыі Форума 18 - нарвежскай няўрадавай 
арганізацыі, што вывучае сітуацыю са свабодай веравызнання ў 
посткамуністычных краінах). Ніякіх звестак пра далейшае развіццё падзей не 
паступала. 
 
14 траўня суд у Навагрудку аштрафаваў Уладзіміра Качагура, пастара царквы 
“Новае пакаленне”, на 700 000 рублёў ($230) за правядзенне набажэнства 
без дазволу мясцовых уладаў. Сусед Качагура паскардзіўся міліцыі, што 
пастар нібыта арганізоўваў начныя набажэнствы і збіраў вернікаў, каб 
слухаць духоўную музыку. У дадатак, 20 красавіка жонцы Качагура без ніякіх 
тлумачэнняў адмовілі ў працаўладкаванні ў мясцовае паштовае аддзяленне. 
Качагур звязаў адмову з рэлігійнай і грамадскай дзейнасцю сваёй сям’і. 13 
чэрвеня Гродзенскі абласны суд адмяніў першы прысуд і вярнуў справу на 
перагляд у Навагрудскі суд да іншага суддзі. 1 ліпеня гэты суд прызнаў 
Качагура не вінаватым ва ўсіх правапарушэннях у сувязі з адсутнасцю 
доказаў. 
 
8 чэрвеня ў Салігорску суд прызнаў вінаватымі дзве зарэгістраваныя царквы 
пяцідзесятнікаў у выкарыстанні сваіх зямельных участкаў у незаконных мэтах, 
у прыватнасці, для правядзення набажэнства. Цэрквы ў вёсках Гаўрыльчыцы і 
Чырвоная Слабада выкарыстоўваюць прыватныя дамы, прыстасаваныя для 
набажэнства. Кожная з кангрэгацый была аштрафаваная на 700 000 рублёў 
($230). 6 ліпеня Мінскі абласны суд пакінуў у сіле штрафы, заявіўшы, што 
абодва будынкі з’яўляюцца прыватнымі дамамі і што зямля, на якой яны 
стаяць, можа служыць толькі для ўнутраных патрэбаў. 
 
Са студзеня 2008 па чэрвень 2010 года ўлады прысуджалі лідэрам розных 
рэлігійных суполак штрафы, памер якіх вагаўся ад 140 000 да мільёна рублёў 



($46-330), за правядзенне набажэнства ў прыватных дамах і ў іншых 
несанкцыянаваных месцах, а таксама за іншую несанкцыянаваную ці 
незаконную дзейнасць. Ад такіх штрафаў пацярпелі: Савет баптысцкіх 
цэркваў, Сведкі Іеговы, пяцідзесятнікі, царква Поўнага Евангелля “Новае 
пакаленне”, пратэстанцкая царква Поўнага Евангелля, пратэстанцкая царква 
“Прарыў”, царква “Новае пакаленне”. Міліцыя таксама ажыццяўляла рэйды ў 
дамах, дзе праходзілі рэлігійныя службы, праводзіла допыты сябраў цэркваў і 
канфіскоўвала хрысціянскую літаратуру, фільмы і абсталяванне. У жніўні 2009 
года ўлады ўварваліся ў прыватны дом пастара Царквы Божай Аляксандра 
Вялічкі, разагналі сход сябраў суполкі, пагражаючы ім наступствамі. Ніякіх 
звестак пра далейшае развіццё падзей не паступала. 
 
11 лютага ў сустаршыні незарэгістраванай партыі БХД Аляксея Шэіна ўлады 
канфіскавалі пры выездзе за мяжу шэсць копій дакументальнай стужкі 
“Забаронены Хрыстос” і даслалі гэтыя копіі на “экспертызу” ў гродзенскае 
абласное аддзяленне КДБ, якое, па звестках, нічога процізаконнага ў стужцы 
не знайшло. Паводле інфармацыі Форума 18, супрацоўнікі мытні спасылаліся 
на правілы, якія прадугледжваюць супрацоўніцтва паміж дзяржаўнымі 
органамі “з мэтай процідзеяння экстрэмісцкай дзейнасці ў дачыненні 
друкаваных ці аўдыёвізуальных матэрыялаў, правезеных праз мытню, 
інфармацыя на якіх можа нанесці шкоду палітычным і эканамічным 
інтарэсам Рэспублікі Беларусь, яе дзяржаўнай бяспецы або фізічнаму і 
духоўнаму здароўю яе грамадзян”. 9 верасня АУСРН забараніў Шэіну 
дэманстрацыю дакументальнага фільма на Міжнародным хрысціянскім 
фестывалі “Магніфікат”. У адваротным выпадку АУСРН пагражаў закрыць 
фестываль. Дакументальная стужка прысвечана жыццю пратэстанцкіх 
суполак і іх пераследу ў Савецім Саюзе і распавядае гісторыі пра выжыванне 
ў працоўных лагерах і турмах. Яна заснаваная на архіўных кадрах працэсаў 
над пратэстанцкімі лідэрамі і 20 інтэрв’ю з гісторыкамі і ахвярамі савецкай 
антырэлігійнай палітыкі. 
 
23 траўня ў Драгічыне міліцыянты разам з двума ідэалагічнымі чыноўнікамі 
затрымалі сябраў Савета баптысцкіх цэркваў, якія арганізавалі вулічную 
хрысціянскую бібліятэку. Двум з іх былі прад’яўленыя абвінавачанні ў 
парушэнні правілаў правядзення дэманстрацый. 29 чэрвеня пастар 
пяцідзесятнікаў Віктар Новік быў аштрафаваны на 2 100 000 рублёў ($692) за 
такое самае правапарушэнне. Новікаў заявіў, што часова прыпыніць 
місіянерскую дзейнасць, каб пазбегчы судовага пераследу. У дадатак, 
мясцовыя чыноўнікі ад ідэалогіі і культуры працягвалі адмаўляць Новіку і 
ягоным калегам у магчымасці арэндаваць грамадскае памяшканне для 
евангельскіх службаў, заявіўшы, што такое памяшканне можа 



выкарыстоўвацца выключна для свецкіх мэтаў. Ніякіх звестак пра далейшае 
развіццё падзей не паступала. 
 
24 жніўня пастар царквы пяцідзесятнікаў “Божая ласка Ісуса” ў Крупках 
Мікалай Барычэўскі звярнуўся ў раённы суд з мэтай аспрэчыць прысуджаны 
яму 12 жніўня штраф у памеры 700 000 рублёў ($230) нібыта за раздачу 
прыгатаванай у антысанітарных умовах хатняй ежы наведнікам летняй 
біблейскай школы. Аляксандр Хадаровіч, галоўны санітарны ўрач Крупак, 
абвінаваціў Барычэўскага ў тым, што той нібыта раздаваў студэнтам стравы, 
прыгатаваныя без спецыяльнага “дазволу”. 30 жніўня суд адхіліў апеляцыю, 
аднак Барычэўскі атрымаў судовае рашэнне на тры тыдні пазней, што не 
дазволіла яму ў прадугледжаны законам дзесяцідзённы тэрмін падаць 
апеляцыю. Барычэўскі таксама паведаміў, што мясцовыя чыноўнікі 
“настойвалі”, што царква мусіць мець дазвол на арганізацыю летняй школы, і 
што ён адмовіўся даваць чыноўнікам спіс студэнтаў. Пастар выказаў 
занепакоенасць тым, што фотаздымкі дзяцей, якія наведваюць летнія лагеры 
і школы, былі, па звестках, перададзены ў іх пачатковыя і сярэднія  
навучальныя ўстановы. Тым не менш, ён зазначыў, што цягам года з боку 
мясцовых уладаў не паступала ніякіх пагрозаў, што дзеці могуць быць 
адабраныя ў бацькоў і накіраваныя ў дзіцячыя дамы. З іншага боку, такія 
пагрозы паступалі ў 2008 і 2009 гадах з мэтай не даць дзецям наведваць 
царкву. 
 
У лістападзе 2009 года суд у Гомелі аштрафаваў Дзмітрыя Смыка, верніка 
царквы Сведкаў Іеговы, на 3 500 000 рублёў ($1 154) па абвінавачанні ва 
ўхіленні ад прызыву. Смык прасіў накіраваць яго на альтэрнатыўную 
грамадзянскую службу, спасылаючыся на свае рэлігійныя перакананні. Пасля 
некалькіх апеляцый Смык быў апраўданы па абвінавачанні ва ўхіленні ад 
прызыву. 16 чэрвеня Гомельскі абласны суд адхіліў апеляцыю пракуратуры 
супраць апраўдальнага прысуду Смыку. 
 
У ліпені 2009 года Віцебскі абласны суд пастанавіў прызнаць мясцовага 
праваабаронцу Леаніда Свеціка вінаватым у распальванні рэлігійнай і 
міжнацыянальнай варожасці і аштрафаваў яго на 31 000 000 рублёў ($10 217). 
У 2006 і 2007 гадах Свецік аказваў юрыдычную дапамогу мясцовым 
дэмакратычным актывістам, якія атрымлівалі лісты з пагрозамі ад 
незарэгістраванай прафашысцкай групоўкі “Русское национальное единство” 
і беспаспяхова звярталіся з гэтай нагоды ў пракуратуру. Суд абвясціў, што 
Свецік сам пісаў і распаўсюджваў гэтыя лісты. Ніякіх звестак пра далейшае 
развіццё падзей не паступала. 
 



18 сакавіка ўлады пакаралі смерцю праз стрэл у патыліцу асуджаных за 
забойства і прыгавораных да смяротнага пакарання Андрэя Жука і Васіля 
Юзэпчука. Святлана, маці Жука, звярнулася ў Міністэрства ўнутраных справаў 
з просьбай выдаць ёй цела сына або даць інфармацыю пра тое, дзе ён быў 
пахаваны, каб пахаваць яго самой у адпаведнасці з праваслаўнымі 
традыцыямі. Ёй было адмоўлена ў праве на пахаванне па рэлігійных канонах 
у адпаведнасці з палажэннем Крымінальна-выканаўчага кодэкса, паводле 
якога целы не могуць быць перададзеныя для пахавання, а само месца 
пахавання не павінна паведамляцца. 4 кастрычніка Святлана Жук звярнулася 
з іскам у суд горада Мінска, каб аспрэчыць рашэнне Дэпартамента па 
выкананні пакаранняў. 
 

Паляпшэнні і станоўчыя змены ў сітуацыі з захаваннем свабоды 
веравызнання 

 
6 кастрычніка арцыбіскуп Тадэвуш Кандрусевіч заявіў, што ўрад вылучыў 
шэсць зямельных участкаў у Мінску для пабудовы новых касцёлаў у ваколіцах 
горада. Ён таксама станоўча ацаніў паляпшэнне стасункаў паміж дзяржавай і 
каталіцкай царквой. 
 
5 лістапада магілёўскія вернікі суполкі Сведкаў Іеговы паведамілі Форуму 18, 
што ўлады зарэгістравалі іх суполку ў Касцюковічах, дзе ў 2009 годзе праз 
адсутнасць рэгістрацыі яе сябры штрафаваліся і станавіліся ахвярамі аблаваў 
падчас набажэнства. 
 
У снежні Саюз яўрэйскіх рэлігійных суполак заявіў, што ўрад вярнуў ім 
будынак былой сінагогі ў Івянцы. Будынак выкарыстоўваўся пад гарадскі клуб 
і, па звестках, будзе адрамантаваны, каб прыстасаваць яго пад малітоўную 
залу і памяшканне для вывучэння гісторыі яўрэйства ў Заходняй Беларусі. 
 
Частка 3. Шанаванне грамадствам свабоды веравызнання 
 
У грамадстве адзначаліся выпадкі знявагі і дыскрымінацыі па рэлігійнай 
прыналежнасці, перакананнях і пры адпраўленні рэлігійных абрадаў. Па-
ранейшаму існавалі праявы антысемітызму і негатыўнага стаўлення да 
суполак, што належаць да рэлігійных меншасцяў. Было шырока 
распаўсюджана перакананне, што за шматлікімі актамі вандалізму (асабліва 
тымі, аб’ектамі якіх былі яўрэйскія помнікі) стаяць неанацысты і што іх 
дзейнасць скіраваная на распальванне рэлігійнай і этнічнай варожасці. 
 
27 ліпеня, па звестках, міліцыя ў Заслаўі арыштавала мясцовага жыхара па 
абвінавачанні ў вандалізме і крадзяжы рэлігійнай маёмасці рымска-



каталіцкай царквы ў кастрычніку 2006 года. Паводле АУСРН, ён быў 
прызнаны вінаватым і асуджаны за вандалізм. 
 
23 жніўня вандалы разбурылі больш за 70 надмагільных камянёў на 
каталіцкіх могілках у Брэсце. Па звестках, міліцыя распачала расследаванне 
пасля звароту мясцовага польскага консульства і абвінаваціла ў вандалізме 
трох непаўнагадовых. Гэта быў першы выпадак вандалізму на гэтых могілках, 
што знаходзяцца пад аховай дзяржавы за сваю гістарычную і культурную 
каштоўнасць. 9 лістапада Міністэрства ўнутраных справаў паведаміла, што 
цягам года па ўсёй краіне было распачата 40 крымінальных справаў для 
расследавання актаў вандалізму на могілках. У снежні АУСРН заявіў, што ў 
справаздачны перыяд адбыўся 21 акт вандалізму на могілках. У 12 выпадках 
расследаванне было перапынена, а адна крымінальная справа закрытая. 
 
8 кастрычніка, па інфармацыі незалежнай прэсы, неанацысцкія графіці 
з’явіліся на прамысловых будынках Пінска. Пінскія мясцовыя ўлады не 
зрабілі ніякіх захадаў, каб прыбраць лозунгі і адшукаць вандалаў.  
 
22 снежня яўрэйскі лідэр Якаў Басін падаў у Генеральную пракуратуру 
апеляцыю, дамагаючыся пачатку расследавання актаў вандалізму і 
прапаганды нацызму. Басін паведаміў, што побач з дзвярыма ў ягоную 
кватэру з’явіліся свастыкі і неанацысцкія графіці, і заявіў, што акт вандалізму 
ўяўляў для яго “непасрэдную пагрозу”. 
 
Яўрэйская супольнасць па-ранейшаму выказвала занепакоенасць 
выкарыстаннем паняцця “больш шчыльны славянскі саюз”, папулярнага 
сярод нацыяналістычных арганізацый, уключна з “Русским национальным 
единством”. Лідэры яўрэйскіх суполак заклікалі ўлады да расследавання 
неанацысцкіх захадаў, спасылаючыся на прыклады вандалізму, антысеміцкіх 
надпісаў і пагрозаў у адрас грамадзянскай супольнасці і рэлігійных суполак. У 
сітуацыі, у параўнанні з папярэднімі справаздачнымі перыядамі, назіраліся 
некаторыя станоўчыя зрухі. 
 
Улады толькі эпізадычна або неэфектыўна расследавалі праявы 
антысемітызму. Таксама мелі месца неанацысцкія захады, якія ўлады 
звычайна характарызавалі як хуліганства. 
 
На афіцыйным сайце БПЦ малалетні Гаўрыіл Беластоцкі, нібыта закатаваны 
яўрэямі пад Гродна ў 1690 годзе, па-ранейшаму ўзгадваўся як святы і 
пакутнік. Паводле памінальнай малітвы, што чытаецца ва ўгодкі ягонай 
смерці, “мужны пакутнік Гаўрыіл выкрыў несумленнасць яўрэяў”. 
 



Так гістарычна склалася, што краіна была месцам як узаемадзеяння, так і 
процістаяння беларускага праваслаўя і рымскага каталіцызму. Нягледзячы на 
гэта, у справаздачны перыяд стасункі паміж гэтымі дзюма канфесіямі 
палепшыліся. 
 
Частка 4. Палітыка ўрада ЗША 
 
Амбасада ЗША працягвала садзейнічаць пашырэнню фундаментальных 
правоў чалавека, уключна са свабодай веравызнання. Супрацоўнікі амбасады 
падтрымлівалі сталыя сувязі з прадстаўнікамі рэлігійных груп, сустракаліся 
для абмеркавання пытанняў свабоды веравызнання ў краіне з грамадзянамі 
ЗША розных веравызнанняў, што пражывалі ў Беларусі ці наведвалі яе. 
Супрацоўнікі амбасады наведалі некалькі імпрэзаў, што праводзіліся 
рэлігійнымі суполкамі, у тым ліку цырымоніі адкрыцця культавых помнікаў. 
Супрацоўнікі амбасады наведалі царкву “Новае жыццё”, каб спраўдзіць 
інфармацыю пра няспынны ціск на пратэстанцкія суполкі і захады супраць іх. 
Урад Злучаных Штатаў выступіў з асуджэннем выпадкаў антысемітызму і 
рабіў захады, каб прадухіліць такія праявы, у тым ліку праз праверку 
паведамленняў пра выпадкі апаганьвання яўрэйскіх мемарыялаў і могілак. 
Амбасада працягвала сачыць за распаўсюдам антысеміцкай і ксенафобскай 
літаратуры праз крамы і дзяржаўную сетку распаўсюду “Белсаюздрук”. 
Супрацоўнікі палітычнай секцыі абмяркоўвалі парушэнні рэлігійных правоў з 
абаронцамі свабоды веравызнання, юрыстамі рэлігійных суполак і 
каардынатарамі ініцыятывы “За свабоду веравызнання”. Ініцыятыва “За 
свабоду веравызнання” – гэта незарэгістраваная група беларускіх актывістаў 
грамадзянскай супольнасці, якія імкнуцца да ўмацавання рэлігійнай 
цярпімасці і свабоды веравызнання. 
 
Супрацоўнікі амбасады абмяркоўвалі пытанні рэлігійнай свабоды з 
прадстаўнікамі іншых замежных дыпламатычных місій, каб 
прадэманстраваць салідарнасць у справе падтрымкі свабоды веравызнання. 


